
Uunga siunnersuut: Suliffeqarnermi innersuussisarneq il.il. pillugit Inatsisartut 

inatsisaata allannguuteqartinneqarnera pillugu Inatsisartut inatsisaat nr. xx yy 2015-

imeersoq 

(Nuttarnerulersitsinissamut ikiorsiissutit atorneqarnerulernissaat) 

 

pillugu 

 

Inuussutissarsiornermut Ataatsimiititaliap 

 

ISUMALIUTISSIISSUTAA 

 

Siunnersuutip aappassaaneerneqarnerani saqqummiunneqartoq 

 

 

 

Inuussutissarsiornermut Ataatsimiititaliaq suliarinninnermi ukuninnga inuttaqarpoq: 

Siverth K. Heilmann Atassut  siulittaasoq 

Aqqaluaq B. Egede Inuit Ataqatigiit siulittaasup tullia  

Suka K. Frederiksen Siumut 

Iddimanngiiu Bianco      Inuit Ataqatigiit 

Justus Hansen  Demokraatit 

Muté Bourup Egede          Inuit Ataqatigiit, Sinniisoq  

 

UKA2015-imi siullermeerinerup kingorna Inuussutissarsiornermut Ataatsimiititaliap 

siunnersuut misissorpaa. 

 

1. Siunnersuutip imarisaa siunertaalu 

Nuttarnerulersitsinissamut ikiorsiissutinik qinnuteqarnissamut periarfissat 

annertusineqarnissaannik kissaateqarneq aallaavigalugu allannguuteqartitsisoqarpoq. Nunami 

namminermi suliffeqarnermik pilersitsinissamut sulisussat nunaqavissut maannakkornit 

nuttarsinnaanerulersinnissaat pisariaqarpoq. Inatsimmi allannguuteqartitsinermi sumiiffinnut 

suliffissarsiortut piginnaasaannik pisariaqartitsiffiusunut nuunnissaq ajornannginnerulissaaq, 

taamaalillunilu nunami namminermi suliffeqarnerup iluani suliniutit pitsaasut 

siuarsarneqarnissaannut iluaqutaassalluni. 

 

2. Siunnersuutip Inatsisartuni siullermeerneqarnera 

Siunnersuut Inatsisartuni partiinit tamanit tapersersorluarneqartoq Inuussutissarsiornermut 

Ataatsimiititaliamit oqaatigineqassaaq. 

3.  Tusarniaaneq 

Siunnersuut piffissami ulloq 18. maj 2015-imit ulloq 22. juni 2015-imut Namminersorlutik 

Oqartussat tusarniaanermut nittartagaanniippoq. 

 

Siunnersuut aamma tusarniaaffiusunut makkununnga toqqaannartumik nassiunneqarpoq: 

GE - Sulisitsisut, NUSUKA, SIK, KANUKOKA, Kommuneqarfik Sermersooq, Qaasuitsup 

Kommunia, Qeqqata Kommunia, Kommune Kujalleq, IMAK, PIP, Sermitsiaq, ASG, 

Naalakkersuisut Siulittaasuata Naalakkersuisoqarfia, Aningaasaqarnermut 

Naalakkersuisoqarfik aamma Ilaqutariinnermut, Naligiisitaanermut Isumaginninnermullu 

Naalakkersuisoqarfik.  

 

3.1 Inuussutissarsiornermut Ataatsimiititaliap tusarniaanermut oqaaseqaatai 

Tusarniaaffigisat ataasiakkaat inatsisissatut siunnersuummut oqaaseqaateqarsimasut 

ataatsimiititaliamit maluginiarneqarpoq. Tusarniaaffigisat taakku oqaaseqaataat 

tamakkiisuunerarlugit maligassiuinerarlugillu inatsisissatut siunnersuummut 

nalinginnaasumik nassuiaatini Naalakkersuisunit oqaatigineqartut eqqarsaatigalugit 

tusarniaanerup annertunerusumik oqaaseqaateqarfiginissaanut ataatsimiititaliaq 

tunngavissasorinngilaq.  

 

4. Ataatsimiititaliap siunnersuummik suliarinninnera   

Siunnersuutip akuerineqarnissaa Inatsisartunit taperserneqarluartoq ataatsimiititaliamit 

maluginiarneqarpoq. Tamanna Inuussutissarsiornermut Ataatsimiititaliamit tusaatissatut 

tiguneqarpoq siunnersuullu akuerineqassasoq inassutigineqarluni.  

 

5. Siunnersuutip aningaasaqarnikkut kingunerisassai 

Siunnersuutip piviusunngortinneqarnerani aningaasaqarnikkut kingunerisassat 

siunnersuummut nalinginnaasumik nassuiaatini Naalakkersuisunit allaaserineqarput. 

Tunngavissat pigineqartut tunngavigalugit allatut naliliinissamut ataatsimiititaliaq 

tunngavissaqarsorinngilaq. Taamaalilluni Naalakkersuisut apeqqut tamanna sukumiisumik 

misissorsimassagaat ataatsimiititaliamit tutsuigineqarpoq. 

6. Ataatsimiititaliap inassuteqaatai  

 

Ataatsimiititaliap isumaqatigiittup siunnersuut akuerineqassasoq inassutigaa. 

 

 

Taama oqaaseqarluni isumaliutissiissummilu allassimasutut paasinnilluni ataatsimiititaliap 

siunnersuut aappassaaniigassanngortippaa. 

